
OʻZBEKISTON RESPUBLIKASI JINOYAT 
QONUNCHILIGIDA JAMIYATDAN AJRATISH BILAN 

BOGʻLIQ BOʻLMAGAN JINOIY JAZOLARNING 
RIVOJLANISH TARIXI 

Maʼmurov Sanjarbek Ilxomovich,
Namangan viloyati prokurorining yordamchisi,

adliya kichik maslahatchisi
ORCID: 0009-0003-0622-6596

e-mail: shaxriyorilhomov6@gmail.com

Annotatsiya. Mazkur maqolada Oʻzbekiston Respublikasining jinoyat qonunchiligida 
jamiyatdan ajratish bilan bogʻliq boʻlmagan jinoiy jazolarning tarixi va rivojlanishi tahlil qilingan. 
Unda Oʻzbekistonda jinoyat jazolarini modernizatsiyalash jarayoni, qonunchilikdagi oʻzgarishlar 
va jamiyatning ijtimoiy-huquqiy talablariga moslashish hamda xalqaro huquqiy standartlarga 
muvofiqlashtirishdagi davrlar toʻgʻrisida fikr yuritiladi. Jinoiy jazolarning samaradorligi, ularning 
inson huquqlari va erkinliklariga taʼsiri hamda ularning jamiyatdagi ijobiy oʻzgarishlarga qoʻshgan 
hissasi boʻyicha ham tahlillar olib boriladi. Shu bilan birga, jinoiy jazolar tizimining insonparvarlik 
tamoyillari asosida takomillashtirilishi, jazolash maqsadlarining ijtimoiy reabilitatsiya va qayta 
ijtimoiylashtirishga yo‘naltirilishi muhimligi ta’kidlanadi. Maqolada, shuningdek, jinoyat qonunchiligida 
yangi metod va yondashuvlarni joriy etish orqali jazolarning samaradorligini oshirish, jinoyatchilik 
darajasini kamaytirish va jamiyat xavfsizligini ta’minlash zarurligi haqida fikrlar bildirilgan. Tadqiqot 
Oʻzbekistonda jinoyat qonunchiligi sohasidagi yangi yoʻnalishlar va ijtimoiy adolatni ta’minlashga 
oid muammolarni chuqur oʻrganishga xizmat qiladi. Shu bilan birga, u mavjud qonunlarning 
samaradorligini oshirish, jazolash tizimining inson huquqlariga moslashuvi hamda jinoyatchilikning 
oldini olishdagi innovatsion yondashuvlarni rivojlantirish uchun asos yaratadi. Tadqiqot natijalari 
mamlakatda adolatli va insonparvar jinoyat jazolari tizimini barpo etishga ko‘maklashadi, shuningdek, 
qonunchilikni xalqaro standartlar bilan uyg‘unlashtirish imkoniyatlarini kengaytiradi.

Kalit soʻzlar: jamiyatdan ajratish, jinoiy jazolar, jamiyat bilan bogʻliq jazolar, ijtimoiylashtirish, jino-
yat qonunchiligi islohoti, ijtimoiy reabilitatsiya, insonparvar jazolar, alternativ jazo choralari, qonunchilik

ИСТОРИЯ РАЗВИТИЯ УГОЛОВНЫХ НАКАЗАНИЙ, НЕ СВЯЗАННЫХ С ИЗОЛЯЦИЕЙ ОТ 
ОБЩЕСТВА, В УГОЛОВНОМ ЗАКОНОДАТЕЛЬСТВЕ РЕСПУБЛИКИ УЗБЕКИСТАН

Маъмуров Санжарбек Ильхомович, 
помощник прокурора Наманганской области, 

младший советник юстиции

Аннотация. В данной статье анализируется история и развитие уголовных наказаний, 
не связанных с изоляцией от общества, в уголовном законодательстве Республики 

Узбекистан. Рассматриваются процессы модернизации системы уголовных наказаний, 
эволюция законодательных изменений, а также адаптация норм к социально-правовым 
потребностям общества и их гармонизация с международными правовыми стандартами. 
Основное внимание уделено вопросам эффективности уголовных наказаний, их влияния 
на права и свободы человека, а также роли в обеспечении позитивных преобразований в 
обществе. Подчёркивается необходимость совершенствования системы наказаний на основе 
принципов гуманизма, смещения акцента с карательных целей на социальную реабилитацию 
и ресоциализацию правонарушителей. В статье рассматриваются также новые подходы 
и методы, направленные на повышение эффективности уголовных наказаний, снижение 
уровня преступности и обеспечение общественной безопасности. Проведённое исследование 
способствует более глубокому изучению современных направлений развития уголовного 
законодательства Узбекистана и проблем обеспечения социальной справедливости. 
Результаты исследования создают основу для повышения эффективности действующего 
законодательства, совершенствования адаптации системы наказаний к международным 
стандартам защиты прав человека, а также развития инновационных подходов к 
предупреждению преступности. Итогом работы является содействие формированию 
справедливой и гуманной системы уголовных наказаний в стране и расширение 
возможностей интеграции национального законодательства в международно-правовое 
пространство.

Ключевые слова: изоляция от общества, уголовные наказания, наказания, связанные с 
обществом, ресоциализация, реформа уголовного законодательства, социальная реабилитация, 
гуманизация наказаний, альтернативные меры наказания, законодательство

HISTORY OF THE DEVELOPMENT OF CRIMINAL PUNISHMENTS NOT RELATED TO 
SEPARATION FROM SOCIETY IN THE CRIMINAL LEGISLATION OF THE REPUBLIC  

OF UZBEKISTAN

Ma’murov Sanjarbek Ilkhomovich, 
Assistant to the Prosecutor of Namangan Region,

Junior adviser of justice

Abstract. This article analyzes the history and development of criminal punishments not related 
to isolation from society in the criminal legislation of the Republic of Uzbekistan. It discusses the 
process of modernization of criminal penalties in Uzbekistan, changes in legislation and periods of 
adaptation to the socio-legal requirements of society, and bringing them into line with international 
legal standards. The effectiveness of criminal punishments, their impact on human rights and 
freedoms, and their contribution to positive changes in society are also analyzed. At the same time, 
the importance of improving the system of criminal punishments based on the principles of humanism, 
directing the goals of punishment towards social rehabilitation and resocialization, is emphasized. 
The article also discusses the need to increase the effectiveness of punishments, reduce crime rates, 
and ensure public safety by introducing new methods and approaches to criminal law. The research 
serves to deeply study new directions in the field of criminal legislation in Uzbekistan and problems 
related to ensuring social justice. At the same time, it creates a basis for increasing the effectiveness 
of existing laws, adapting the penal system to human rights, and developing innovative approaches to 
crime prevention. The results of the study will contribute to the creation of a fair and humane system 
of criminal penalties in the country, as well as expand the possibilities of harmonizing legislation with 
international standards.

Keywords: social exclusion, criminal penalties, community-related penalties, socialization, 
legislation, criminal law reform, social rehabilitation, humanitarian punishments, alternative punitive 
measures, legislation

Kirish
Maʼlumki, jinoyat qonunchiligi har bir 

davlatning huquqiy asosi boʻlib, jamiyatni 
tartibga solish, jinoyatlar sodir etilishining 
oldini olish va fuqarolarning xavfsizligini 
taʼminlash uchun muhim vosita hisoblanadi. 
Oʻzbekiston Respublikasining jinoyat qonun-
chiligida jamiyatdan ajratish bilan bogʻliq 
boʻlmagan jinoiy jazolarning rivojlanishi 
davlatning huquqiy siyosati va inson huquq-
lariga boʻlgan munosabatini shakllantirishda 
muhim oʻrin tutadi.

Barcha davlatlarda huquqqa xilof muay-
yan bir ijtimoiy xavfli qilmishni sodir etgan 
shaxsga nisbatan tayinlanadigan taʼsir cho-
ralari mamlakat rivojlanishi va demokratik 
islohotlar natijasida takomillashtirib boriladi. 
Shuningdek, Oʻzbekiston Respublikasida 
ham jinoyat sodir etgan shaxslarga nisbatan 
tayinlanadigan jazo tizimi muayyan darajada 
liberallashtirilib borilmoqda. Har qanday 
mavzuni toʻliq tahlil qilish uning tarixiy jihat-
lariga eʼtibor qaratishni talab qiladi. Mavzu-
ning tarixiy jihatlarini oʻrganish bizga ushbu 
soha toʻgʻrisida mufassal tasavvurga ega 
boʻlish, kelajakda ushbu sohani rivojlantirish 
istiqbollarini ishlab chiqishda muhim tajriba 
vazifasini bajaradi.

Bizga ayonki, mamlakatimiz hududida 
uzoq oʻtgan davr mobaynida shariat qoida-
lari amalda boʻlgan hamda jinoyat va jazo 
masalalari aynan shariat qoidalari boʻyicha 
tartibga solingan. Arab huquqshunos olimi 
Muhammad al-Fadelning qayd etishicha, 
“jazo – jinoyat sodir etgan kishiga qonun to-
monidan belgilangan azobdir” [1].

Oʻzbekiston Respublikasining yangi 
tahrirda qabul qilingan Konstitutsiyasida 
inson huquq va erkinliklari, uning shaʼni va 
qadr-qimmati, ularning daxlsizlik huquqlari 
eng oliy qadriyat sifatida xalqaro prinsiplar 
asosida mustahkamlab qoʻyildi. Ushbu ja-
rayonning amaliy tasdigʻini soʻnggi yillarda 
davlat boshqaruv jarayonida inson huquqla-
rini taʼminlash, uning samaradorligini yanada 
oshirish borasida mamlakatimizda amalga 

oshirilayotgan keng koʻlamli islohotlarda 
ham kuzatish mumkin.

Qayd etish lozimki, musulmon jinoyat 
huquqi masalalari bilan shugʻullangan 
hozirgi zamon huquqshunos olimlari sha-
riatda jazo turlarini bir nechta guruhga 
boʻlib, turlicha fikr bildirishgan. Jumladan,  
M.I. Sadagdar musulmon huquqida jazo alo-
hida xususiyatga ega boʻlib, quyidagi turlar: 
qasos – oʻch olish; diya – tovon haqi; oʻlim 
jazosi, toshboʻron qilish, qoʻl-oyogʻini kesish, 
savalash, darra urish, surgun va badargʻa, 
mol-mulkni musodara qilish va boshqalardan 
iboratdir [2], deb koʻrsatgan boʻlsa, G.M. Ke-
rimov shariatdagi barcha jazolar asosan toʻrt 
turga: a) bir xilda oʻch olish; b) tovon yoki 
jarima; d) qiyos (analogiya) asosida qonun 
bilan belgilangan jazo; e) shariat sudyalari-
ning ixtiyoriga koʻra beriladigan jazolarga 
boʻlingan [3].

M. Rajabovaning fikricha, musulmon hu-
quqi boʻyicha barcha jinoyatlar jazo belgilani-
shi va tajovuz obyektiga qarab uchta guruhga 
ajratilgan [4]:

1) had jazo turlari;
2) qasos yoki tovon va kafforot jazo turla-

ri;
3) taʼzir jazo turlari.
Musulmon jinoyat huquqi nazariyasiga 

koʻra, shaxsga tan jarohati yetkazilganligi 
uchun “jonga-jon, koʻzga-koʻz, burunga-bu-
run, quloqqa-quloq, tishga-tish” tarzida qasos 
olingan. Shariatda tovon haqi jazosi keng tar-
qalgan jazo turlaridan boʻlgan. Hozirgi kunda 
ham jazoning tovon haqi turidan shariat 
qonun-qoidalari hukmron boʻlgan Saudiya 
Arabistoni, Ummon, Yaman davlatlarida 
boshqa jazo turlari kabi samarali foydalanib 
kelinmoqda.

Mamlakatimiz hududi XIX asrning oxirida 
Chor Rossiyasi tomonidan mustamlakaga 
aylantirilgandan soʻng dastlab qonun norma-
lari va shariat qoidalari birgalikda amalda 
boʻlib turdi. 1922-yilda SSSRda yangi jino-
yat qonunchiligi ishlab chiqilgandan soʻng 
1926-yilda Oʻzbekiston SSRning birinchi jino-



12.00.09 – JINOYAT PROTSESSI. KRIMINALISTIKA, 
TEZKOR-QIDIRUV HUQUQ VA SUD EKSPERTIZASI

1592025-YIL 4-SON
VOLUME 5 / ISSUE 4 / 2025

YURISPRUDENSIYAISSN: 2181-1938

yat kodeksi qabul qilingan. Mazkur kodeksda 
quyidagi jazo choralari nazarda tutilgan [5]:

1) xalq dushmani deb eʼlon qilish va SSSR 
hududidan butunlay badargʻa qilish jazo cho-
rasi;

2) qattiq rejim bilan ozodlikdan mahrum 
qilish jazo chorasi;

3) qattiq rejimsiz ozodlikdan mahrum 
qilish jazo chorasi;

4) ozodlikdan mahrum qilmasdan axloq 
tuzatish ishlari jazo chorasi;

5) muayyan huquqlardan mahrum qilish 
jazo chorasi;

6) muayyan muddatga SSSR hududidan 
chiqarish jazo chorasi;

7) Oʻzbekiston SSR hududidan chiqarish 
jazo chorasi;

8) mansabdan chetlatish jazo chorasi;
9) muayyan mansabda boʻlishni taqiqlash 

jazo chorasi;
10) jamoat izzasi jazo chorasi;
11) mol-mulkni musodara qilish;
12) jarima;
13) ogohlantirish.
1959-yilda Oʻzbekiston SSRning yangi Ji-

noyat kodeksi qabul qilingan hamda mazkur 
kodeksi 1960-yil 1-yanvardan kuchga kirgan. 
Ushbu Jinoyat kodeksining 21-moddasida 
quyidagi jazo turlari nazarda tutilgan [6]:

1) ozodlikdan mahrum qilish;
2) surgun;
3) badargʻa qilish;
4) ozodlikdan mahrum qilmasdan axloq 

tuzatish ishi;
5) muayyan mansabni egallash yoki 

muayyan ishi bilan shugʻullanish huquqidan 
mahrum qilish;

6) jarima;
7) lavozimdan ozod etish;
8) jamoat izzasi;
9) favqulodda jazo turi sifatida oʻlim 

jazosi;
10) mol-mulkni musodara qilish;
11) harbiy yoki maxsus unvondan mah-

rum qilish;
12) intizomiy batalyonga yuborish. 

Yuqoridagi tahlillardan koʻrishimiz mum-
kinki, sobiq Ittifoq davrida ham jazo tizimida 
shaxsga nisbatan jamiyatdan ajratish bilan 
bogʻliq boʻlmagan jinoiy jazolar koʻproq 
boʻlgani holda mazkur jazolar orasida inson 
qadr-qimmatini kamsituvchi va jinoyat qonu-
nining boshqa talablariga muvofiq kelmaydi-
gan jazolar koʻzda tutilgan edi. Vaholanki, maz-
kur Jinoyat kodeksida ham “Jazolash odamga 
jismoniy azob berish yoki inson qadr-qim-
matini kamsitishni maqsad qilib qoʻymaydi” 
(21-modda), – deb belgilangan edi.

Asosiy qism
Oʻzbekistonda davlat mustaqilligi qoʻlga 

kiritilganidan soʻng butun huquqiy tizim kabi 
jinoyat qonunchiligi ham qayta koʻrib chiqildi 
hamda 1994-yil 22-sentyabrda Oʻzbekiston 
Respublikasining amaldagi Jinoyat kodeksi 
qabul qilindi. Mazkur kodeksda jinoiy jazo 
tizimi qayta koʻrib chiqildi hamda jinoiy ja-
zolarning inson qadr-qimmatini kamsituvchi, 
haq-huquqlarini boshqacha tarzda buzadi-
gan, shuningdek, kodeksda birinchi marotaba 
prinsiplar talablariga muvofiq kelmaydigan 
jazo turlari olib tashlandi.

Kodeksning 1994-yilgi tahririga koʻra, 
jinoyat sodir etishda aybli deb topilgan 
shaxslarga nisbatan quyidagi asosiy jazolar 
qoʻllanilishi mumkinligi belgilandi: a) jarima; 
b) muayyan huquqdan mahrum qilish; v) ax-
loq tuzatish ishlari; g) xizmat boʻyicha chek-
lash; d) qamoq; e) intizomiy qismga joʻnatish; 
j) ozodlikdan mahrum qilish; z) oʻlim jazosi.

Shuningdek, unda mahkumlarga asosiy 
jazolardan boshqa harbiy yoki maxsus un-
vondan mahrum qilish hamda mol-mulkni 
musodara qilish tarzidagi qoʻshimcha jazo 
ham qoʻllanilishi mumkinligi qayd etildi.

Bugungi kunda amaldagi jinoyat qonun-
chiligi boʻyicha jinoiy jazolar tizimi jazoning 
ogʻirligiga koʻra ozodlikdan mahrum qilish 
(cheklash) bilan bogʻliq boʻlgan jazolar (ozod-
likni cheklash, intizomiy qismga joʻnatish, 
ozodlikdan mahrum qilish, umrbod ozodlik-
dan mahrum qilish) va ozodlikdan mahrum 
qilish (cheklash) bilan bogʻliq boʻlmagan 

(jarima, muayyan huquqdan mahrum qilish, 
majburiy jamoat ishlari, harbiy yoki maxsus 
unvondan mahrum etish, axloq tuzatish ish-
lari, xizmat boʻyicha cheklash) jazo turlariga 
boʻlinadi [7].

Jinoyat va jinoyat-protsessual qonun-
chilikni yanada liberallashtirish maqsadida 
dastlab 2001-yil 29-avgustda “Jinoiy jazo-
larning liberallashtirilishi munosabati bilan 
Oʻzbekiston Respublikasi Jinoyat, Jinoyat-
protsessual kodekslari hamda Maʼmuriy ja-
vobgarlik toʻgʻrisidagi kodeksiga oʻzgartishlar 
va qoʻshimchalar kiritish toʻgʻrisida”gi Qonun 
qabul qilindi. Ushbu qonunning qabul qilini-
shi jamiyatni demokratlashtirish, sud-huquq 
sohasidagi islohotlarni chuqurlashtirish, 
fuqarolarning konstitutsiyaviy huquq va er-
kinliklarini himoya qilishda muhim ahamiyat 
kasb etdi. Mazkur qonunning qabul qilinishi 
bilan jinoyat-huquqiy siyosatdagi fundamen-
tal demokratlashtirish darajasidagi yangi 
bosqichi boshlanganligini qayd etish joizdir.

Jinoiy jazolarni liberallashtirish jarayo-
nida jinoyat qonunchiligi doirasidan chetga 
chiquvchi qator vazifalar muvaffaqiyatli ra-
vishda bartaraf etildi.

Jinoyat-huquqiy siyosatda yangicha 
qarash hisoblangan, jinoyatlar tasnifi 
oʻzgartirildi. Jinoiy jazolarning liberal-
lashtirilishi ijtimoiy xavfi katta boʻlmagan 
jinoyatlar toifasining kengayishiga olib keldi. 
Oʻzbekiston Respublikasi Jinoyat kodeksida 
ijtimoiy xavfi katta boʻlmagan jinoyatlarga 
qasddan sodir etilib, qonunda uch yildan koʻp 
boʻlmagan muddatga ozodlikdan mahrum 
qilish tarzidagi jazo nazarda tutilgan jinoyat-
lar, shuningdek, ehtiyotsizlik oqibatida sodir 
etilib, qonunda besh yildan koʻp boʻlmagan 
muddatga ozodlikdan mahrum qilish tarzida-
gi jazo belgilangan jinoyatlar nazarda tutildi. 
Shuningdek, uncha ogʻir boʻlmagan jinoyatlar 
toifasiga kiruvchi ijtimoiy xavfli qilmishlar 
doirasi ham kengaytirildi.

Oʻzbekiston Respublikasi Jinoyat kodek-
siga kiritilgan oʻzgartirish va qoʻshimchalar 
tarkibiga voyaga yetmaganlar, ayollar va 60 

yoshdan ortgan erkaklarga nisbatan tayinla-
nadigan jazo muddatlarini kiritish mumkin. 
Avvallari, ijtimoiy xavfi katta boʻlmagan 
jinoyatni sodir etgan voyaga yetmagan shaxs 
uch yildan besh yilgacha ozodlikdan mahrum 
etilgan boʻlsa, ehtiyotsizlikdan sodir etilgan 
jinoyat uchun esa Oʻzbekiston Respublikasi 
Jinoyat kodeksining 85-, 87-moddalariga 
koʻra, ozodlikdan mahrum qilish jazosi 
qoʻllanmaydigan boʻldi. Besh yildan koʻp 
boʻlmagan muddatga ozodlikdan mahrum 
qilish nazarda tutilgan ijtimoiy xavfi katta 
boʻlmagan jinoyatni birinchi marta sodir 
etgan voyaga yetmaganlarga nisbatan sud 
jazodan ozod etish va majburlov choralarini 
qoʻllash masalasini muhokama qilishi kerakli-
gi belgilandi.

Oʻz vaqtida, XVIII–XIX asrlarda, ozodlik-
dan mahrum qilishning oʻzi ham ogʻir jazo, 
oʻlim jazosi hamda tan jazolarining har xil 
turlariga nisbatan muqobil jazo sifatida qa-
ralgan. Ammo XIX asrdayoq ozodlikdan mah-
rum etish oʻzining asosiy vazifasi – mahkum-
larni ijtimoiy reabilitatsiya qilish va axloqan 
tuzatish vazifasini bajara olmasligi tushunib 
yetildi [8].

Shunday qilib, dastavval ilmiy jamoat-
chilik ham jinoyatlar uchun jazo amaliyotiga 
jamiyatdan ajratish bilan bogʻliq boʻlmagan 
jinoiy jazolarni kiritish zarur degan xulosaga 
kela boshladi. Bunga nimalar sabab boʻldi? 
Mazkur holat boʻyicha soʻz yuritish oʻrinli 
boʻladi.

Birinchi sabab – ozodlikdan mahrum 
qilish jazosining samaradorligi darajasi past 
boʻlganligi. Oxirgi oʻn yilliklar davomida ret-
sidiv jinoyatchilik sezilarli darajada oshdi va 
bu mavjud sud hamda jinoyat-ijroiya siyosati 
samarali emasligining bevosita dalili hisob-
lanadi. Olimlarning tahliliga koʻra, islohotlar 
davri retsidivistlar faolligining oʻsishi, ular 
orasida oʻta xavfli retsidivistlar miqdorining 
koʻpayishi bilan tavsiflanadi. Axloq tuzatish 
muassasalaridan ozodlikka chiqqandan soʻng 
birinchi yil davomida jinoyatlar sodir etgan 
retsidivistlar soni koʻpaydi [9].

A.V. Andreyevning fikriga koʻra, jinoyat 
uchun tayinlangan jazoning samaradorligi 
darajasini ijtimoiy maqsad (maqsadlar) 
va hozirgi vaqtda erishilgan ijobiy natija 
oʻrtasidagi tafovutning qonunga muvofiq, 
tejamkorlik bilan va oqilona sarflangan 
mablagʻlarga nisbati sifatida aniqlash mum-
kin [10].

Ayrim mualliflar fikriga koʻra, aholining 
muayyan ijtimoiy xavfli qilmishlar uchun 
belgilab qoʻyilgan jinoyat-huquqiy taʼsir 
choralariga boʻlgan munosabatiga ham jino-
yat-huquqiy vositalar bilan qoʻriqlanadigan 
ijtimoiy boyliklarning qimmati, ham jinoiy 
tajovuzlar natijasida ularga tahdid solishi 
mumkin boʻlgan xavfning aniq va ravshanligi 
sezilarli darajada taʼsir koʻrsatadi [11].

Jazolash unsurlarining tarbiyaviy to-
moni ham yoʻq emas, degan fikrlarga [12] 
qoʻshilish qiyin. Aks holda jazo qanchalik 
ogʻir boʻlsa, uning tarbiyaviy samarasi shun-
chalik baland boʻlishini tan olishimizga toʻgʻri 
kelar edi. Jamiyatdan ajratish bilan bogʻliq 
jazo choralariga kelsak, ularning jazolash im-
koniyatlari axloq tuzatish imkoniyatlaridan 
ancha ustun turadi va bu jazoni oʻtash sharo-
itlarining ogʻirligi, umumfuqarolik huquqlari 
doirasining sezilarli darajada torayishi, oʻz 
qobiliyatlarini, shu jumladan, kasbiy salohi-
yatini namoyon etishi uchun imkoniyatlar-
ning torayishi bilan belgilanadi.

Ozodlikdan mahrum qilish rejimi jazolash 
mexanizmining asosiy unsuri – bir joydan 
boshqa joyga koʻchib yurishi va oʻz vaqti, 
qobiliyatlari va imkoniyatlarini tasarruf etish 
erkinligidan mahrum qilish bilan ifodalanadi.

Milliy qonunchiligimizda jamiyatdan ajra-
tish bilan bogʻliq boʻlmagan jazolarning keng 
joriy etilishi xalqaro huquqning umum eʼtirof 
etilgan qoida va tamoyillariga mos boʻlib, 
oʻz navbatida, milliy siyosatning xalqaro-
huquqiy siyosat bilan oʻzaro hamohangligini 
taʼminlashga xizmat qiladi.

Shu bilan birga, ushbu qonunlarning qa-
bul qilinishi bilan jazo tizimini takomillashti-
rish nuqtayi nazaridan sud-huquq islohotini 

tugallangan deb hisoblash mumkin emas. 
Shu munosabat bilan Oʻzbekiston Respubli-
kasi Prezidenti Shavkat Mirziyoyev 2017-yil 
22-dekabrdagi Oliy Majlisga Murojaatnoma-
sida: “Ayrim qilmishlarni liberallashtirish va 
ularni jinoyatlar toifasidan chiqarishga alo-
hida eʼtibor qaratamiz... Insonparvarlik nuq-
tayi nazaridan jinoiy jazoni yengillashtirish... 
Shu munosabat bilan 2018–2021-yillarda 
jinoyat va jinoyat-protsessual qonunchiligini 
rivojlantirish konsepsiyasini qabul qilish 
va amalga oshirish zarur” [13], – deb bayon 
qilgan.

Xulosa
Jamiyatdan ajratish bilan bogʻliq boʻl-

magan jinoiy jazolarning tarixiy jihatlarini 
tahlil qilish asosida sohadagi qonun hujjat-
larining rivojlanish tarixini shartli ravishda 
quyidagi bosqichlarga ajratish mumkin:

1) shariat qoidalari joriy etilgandan Chor 
Rossiyasi istilosi davrigacha boʻlgan davr: 
bu davrda toʻliq shariat qoidalari amalda 
boʻlgan, ozodlikdan mahrum qilishga muqo-
bil jazolar shariat qoidalarida amalda boʻlgan 
jazolar edi;

2) Chor Rossiyasi istilosidan 1926-yilga-
cha boʻlgan davr: bu davrda shariat qoidalari 
va Chor Rossiyasi dekretlari baravariga amal-
da boʻlgan;

3) 1926–1990-yillar: ushbu davrda ikkita 
JK amalda boʻlsa-da, davlatda inson qadr-
qimmatini kamsituvchi ayrim jazo turlari 
ham amalda edi;

4) 1991-yilda Oʻzbekiston mustaqillikka 
erishgach, jinoyat qonunchiligida funda-
mental oʻzgarishlar boshlandi. Yangilangan 
qonunlar, ayniqsa, inson huquqlarini hi-
moya qilish va jinoyatlarning oldini olishga 
yoʻnaltirilgan edi. Jazolarning rivojlanishida 
insonparvarlik va reabilitatsiyani kuchayti-
rish, jinoyatchilarni jamiyatga qayta integrat-
siya qilishga boʻlgan urgʻu sezilarli ravishda 
koʻtarildi;

5) 1994–2001-yillar: 1994-yilda 
Oʻzbekiston Respublikasining Jinoyat kodek-
si qabul qilinishi munosabati bilan koʻplab 

jazolar jinoiy jazo tizimidan chiqarib tash-
landi, jinoiy jazo tizimi toʻliq qayta koʻrib 
chiqildi;

6) hozirgi davrda: Oʻzbekistonda jinoyat 
qonunchiligini yangilashda jinoyat sodir et-
gan shaxslarni jamiyatga integratsiya qilishga 
urgʻu berilmoqda.

2001-yildan hozirgacha boʻlgan davr 
jinoyat qonunini liberallashtirish siyosati 
davlat siyosatining asosiy yoʻnalishlaridan 
biri sifatida belgilandi. Jinoiy jazo tizimidan 
mol-mulkni musodara qilish jazosi chiqaril-
di, jinoiy jazolarni tayinlash mexanizmi va 
amaliyotida ozodlikdan mahrum qilish bilan 
bogʻliq boʻlmagan jinoiy jazolarga alohida 
eʼtibor qaratilib kelmoqda.

Shu oʻrinda Prezident Shavkat Mirziyo-
yev Oʻzbekiston Respublikasi Oliy Majlisi-
ning 2020-yil 24-yanvardagi maʼruzasida 
taʼkidlaganidek: “Ogʻir jazo tayinlash kabi 
allaqachon umrini oʻtab boʻlgan tartiblarni 
bekor qilish vaqti yetdi” [14]. Fuqarolarning 
huquqiy ongi va dunyoqarashida ilm-fanning 
yanada ravnaq topishi, yuksak maʼnaviyat 
va madaniyatga intilish mamlakatimizda 
jinoiy jazolar tizimini liberallashtirish hamda 
ushbu jazolarning ijro etilishini tizimli tashkil 
etish orqali jinoyatchilikka qarshi kurashish, 
huquqbuzarliklarni barvaqt profilaktika 
qilish hamda jinoyat sodir etilishining ol-
dini olishning samarali vositasi ekanligini 
koʻrsatmoqda.

Bugun ham jazolar tizimi va ularni tayin-
lash mexanizmlarini qaytadan koʻrib chiqish, 
eskirgan hamda zamonaviy talablarga javob 
bermaydigan jazo shakl va turlarini chiqarib 
tashlash [14] dolzarb masalalardan biri hi-
soblanadi.

Har qanday jinoiy jazoning mazmuni 
jinoyat sodir etishda aybdor deb topilgan 
shaxsning muayyan huquq va erkinligini 
cheklash yoki ulardan mahrum etishda ifoda-
lanadi [15]. Jinoyat sodir etishda aybdor deb 
topilgan shaxslarning huquq va erkinliklarini 
cheklash yoki ulardan mahrum qilish jinoiy 
jazo chorasining jazolovchi belgisini ifoda-
laydi. Jazo choralari orasidagi farq shaxsning 
muayyan huquq va erkinligini cheklash yoki 
ulardan mahrum etish darajasi, miqdoriga 
bogʻliqdir.

Oʻzbekiston Respublikasi Jinoyat kodek-
sining 7-moddasi “Insonparvarlik prinsipi” 
[16] mazmuniga koʻra, shaxsga jazo tayin-
lashdan maqsad uni jazolash emas, balki 
tarbiyalashdir.

Bu borada Oʻzbekiston Respublikasi 
Prezidenti Shavkat Mirziyoyev Oʻzbekiston 
Respublikasi Oliy Majlisiga yoʻllagan Muro-
jaatnomasida: “Biz ayrim qilmishlarni libe-
rallashtirish va ularni jinoyatlar toifasidan 
chiqarish, insonparvarlik nuqtayi nazaridan 
jinoiy jazoni yengillashtirishga alohida eʼtibor 
qaratamiz” [17], – deya taʼkidlab oʻtilganligini 
qayd etish oʻrinli.	

